
Yamuna Kulakam

યમુનાકુલકમ્

ચિરગૃહીતજગત્તમસો રવે-
ર્જનિતયા પ્રસૃતેવ તમશ્છટા ।

ઘનતમાલસપત્નસમુચ્છલ-
લ્લહરિકા હરિકામિતગોપિકા॥ ૧॥

સલિલકેલિપરાયણવલ્લવી-
કમનકાયરુચિચ્છુરણાદિવ  ।

દલિતનીલમણિચ્છવિસોદરી
સુરવરારવરાજિતવેણિકા॥ ૨॥

અસિતપક્ષનિશાદ્રિશિખાસ્ખલ-
ત્તિમિરનિર્ઝરસઞ્ચયનાદિવ ।

પ્રકટિતા સ્ફુટકાલકુશેશય-
ચ્છવિસમાઽવિસમાપ્રતિભાસિની॥ ૩॥

વિકચપઙ્કજકોશપરિસ્રવ-
ન્મધુરસાશ્રયણાદિવ સભ્રમા ।

દ્યુતિસવર્ણતયા ભ્રમરભ્રમદ્-
વ્રજવધૂજવધૂતજલાન્તરા॥ ૪॥

ઘનપયઃપરિણામવશાદિવ-
પ્રચુરનીલિમમજ્જિમભિર્દ્રુમૈઃ  ।

ઉભયતીરગતૈઃ શમિતાતપ-
પ્રસરણા શરણાગતવત્સલા॥ ૫॥

સગણકાલિયભોગિફણૈરિવ
પ્રકટનીલસરોરુહકોરકૈ ઃ ।

પરિવૃતોદિતવલ્લવમણ્ડલી-
રસિકતા સિકતાશ્રિતધીવરા॥ ૬॥

યમુનાકુલકમ્

પ્રવિતતાયતસૈકતકૈતવા-
દમરનિમ્નગયેવ કરમ્બિતા ।

વિપુલકૂલવિકાસિગતસ્પૃહા-
દિકમઠા કમઠાવલિસઙ્કુલા॥ ૭॥

નિયમિતેન્દ્રિય કર્મઠમણ્ડલા-
ચરિતસાન્ધ્યવિધાનવિકસ્વરા ।

કરસરોજગૃહીતઘટસ્ફુર-
ત્સુકમનીકમનીયતટાન્તરા॥ ૮॥

અધિજલોચ્છ્રિતદારવપટ્ટિકા -
તલનિવિષ્ટયતીશપરિષ્કૃતા ।

વિકૃતિભેદવિજૃમ્ભિતસંહિતા  -
મધુરિમા ધુરિ માદકૃતાં ગતા॥ ૯॥

સરસસમ્મિલદુન્મદમાથુરી-
પ્રચુરમજ્જનજર્જરિતોર્મિકા   ।

ભગવતી યમુના વૃજિનાપહા
વિજયતે જયતેજનકૃત્ સતામ્॥ ૧૦॥

॥ ઇતિ શ્રીદુર્ગાપ્રસાદદ્વિવેદીવિરચિતં યમુનાકુલકં સમ્પૂર્ણમ્॥

